
Vendim nr.38, datë 26.12.2019
Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vitore Tusha, 


Anëtare e Gjykatës Kushtetuese

Elsa Toska, 


Anëtare e 
“         “


Marsida Xhaferllari, 

Anëtare e 
“          “

në datën 26.12.2019 mori në shqyrtim paraprak kërkesën me nr. 38 Akti, që i përket:

KËRKUES: 

HALIL PEZA
SUBJEKTE TË INTERESUARA




AVNI DOMI,
ZYRA E REGJISTRIMIT TË PASURIVE TË PALUAJTSHME TIRANË
OBJEKTI: 
Shfuqizimi si të papajtueshme me Kushtetutën e Republikës së Shqipërisë i vendimeve nr.726, datë 02.02.2012 të Gjykatës së Rrethit Gjyqësor Tiranë; nr.2991, datë 19.12.2012 të Gjykatës së Apelit Tiranë; nr.00-2017-2121 (134), datë 02.11.2017 të Kolegjit Civil të Gjykatës së Lartë.
BAZA LIGJORE: 
Nenet 42, 131/1/f dhe 134/1/i të Kushtetutës së Republikës të Shqipërisë, si dhe nenet 49, 50, 70, 71 të ligjit nr.8577, datë 10.02.2000 Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar.

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N
I
1. Kërkuesi është pajisur me tokë bujqësore me sipërfaqe 3600 m2, e ndodhur në fshatin Katund i Ri, Komuna Kashar, Tiranë, në bazë të ligjit nr.7501, datë 19.07.1991 “Për tokën”. Aktin e marrjes së tokës në pronësi kërkuesi e ka regjistruar në ZVRPP-në Tiranë, duke u pajisur me certifikatë për vërtetimin e pronësisë. Në të njëjtën mënyrë, edhe subjekti i interesuar Avni Domi ka fituar pronësinë për një sipërfaqe toke prej 1462 m2 në fshatin Katund i Ri. 
2. Subjekti i interesuar, me pretendimin se kërkuesi i ka zënë tokën në mënyrë të paligjshme, i është drejtuar Gjykatës së Rrethit Gjyqësor Tiranë me kërkesëpadi me objekt kthimin e tokës bujqësore prej 1462 m2. Gjykata e Rrethit Gjyqësor Tiranë, me vendimin nr.4884, datë 25.06.2007, ka vendosur: “Pranimin e kërkesëpadisë”. 

3. Gjykata e Apelit Tiranë, me vendimin nr.1206, datë 19.06.2008, ka vendosur:  “Prishjen e vendimit nr.4884, datë 25.06.2007 të Gjykatës së Rrethit Gjyqësor Tiranë dhe dërgimin e çështjes për rigjykim po asaj gjykate me tjetër trup gjykues”.
4. Gjykata e Rrethit Gjyqësor Tiranë, pas rigjykimit, me vendimin nr.726, datë 02.02.2012, ka vendosur: “Rrëzimin e kërkesëpadisë si të pabazuar në ligj dhe në prova”.

5. Gjykata e Apelit Tiranë, me vendimin nr.2991, datë 19.12.2012, ka vendosur: “Ndryshimin e vendimit nr.726, datë 02.02.2012, të Gjykatës së Rrethit Gjyqësor Tiranë dhe pranimin e padisë”.
6. Mbi rekursin e kërkuesit, Kolegji Civil i Gjykatës së Lartë, me vendimin nr.00-2017-2121 (134), datë 02.11.2017, ka vendosur: “Lënien në fuqi të vendimit nr.2991, datë 19.12.2012 të Gjykatës së Apelit Tiranë”.
II
7. Kërkuesi i është drejtuar Gjykatës Kushtetuese për shfuqizimin e vendimeve gjyqësore të juridiksionit të zakonshëm, duke pretenduar se janë marrë gjatë një procesi të parregullt ligjor, ku nuk është formuar drejt ndërgjyqësia për thirrjen e të gjithë bashkëpronarëve, gjë që ka cenuar të drejtën për t’u dëgjuar. 
III

Vlerësimi i Kolegjit

8. Kolegji vlerëson të theksojë fillimisht se prej datës 16 korrik 2018, Gjykata Kushtetuese nuk ka pasur kuorumin e nevojshëm ligjor për formimin dhe funksionimin e Kolegjit seleksionues për shqyrtimin paraprak të çështjeve. Pas plotësimit të këtij kuorumi u bë e mundur marrja në shqyrtim e kësaj çështjeje.
A. Për legjitimimin e kërkuesit

9. Kolegji vëren se, sipas neneve 131/1/f, 134/1/i dhe 134/2 të Kushtetutës, si dhe të nenit 71 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (në vijim "ligji nr.8577/2000"), çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe i lirive themelore të parashikuara nga Kushtetuta, mund të vërë në lëvizje Gjykatën Kushtetuese. 
10. Kolegji thekson se ankimi kushtetues individual, në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, llojin e pasojave negative të pësuara, mundësinë për rivendosjen e së drejtës së shkelur dhe rregullimet e veçanta ligjore të shqyrtimit paraprak të kërkesës.

11. Kolegji vlerëson se kërkuesi, si individ, legjitimohet ratione personae, në kuptim të neneve 131/1/f, 134/1/i dhe 134/2 të Kushtetutës, sepse ka qenë palë në procesin gjyqësor për të cilin janë marrë vendimet objekt kundërshtimi në Gjykatën Kushtetuese. 
12. Lidhur me legjitimimin ratione temporis, bazuar në nenin 71/a, pika 1, shkronja “b”, të ligjit nr.8577/2000, afati për paraqitjen e ankimit kushtetues individual është 4 muaj nga konstatimi i cenimit së drejtës, afat i cili ka filluar të zbatohet në datën 01.03.2017.
13. Kolegji vëren se nenet 142, pika 1 dhe 146, pika 2, të Kushtetutës parashikojnë detyrimin për arsyetimin e vendimeve gjyqësore dhe për shpalljen publikisht të tyre në çdo rast.
14. Bazuar në aktet bashkëlidhur kërkesës, Kolegji konstaton se vendimi më i fundit në kohë është ai i Kolegjit Civil të Gjykatës së Lartë, i cili mban datën 02.11.2017, kurse kërkesa është paraqitur në Gjykatën Kushtetuese në datën 11.10.2018. Kërkuesi nuk ka ngritur asnjë pretendim dhe nuk ka paraqitur asnjë provë që të ketë marrë dijeni efektive për këtë vendim në një datë të mëvonshme apo për pamundësinë reale të tij për të paraqitur kërkesën në Gjykatën Kushtetuese brenda afatit ligjor 4-mujor.
15. Në vështrim të rrethanave të mësipërme, Kolegji çmon se kërkesa drejtuar Gjykatës Kushtetuese është paraqitur pas kalimit të afatit ligjor 4-mujor. Për më tepër, nga aktet që i janë bashkëlidhur kërkesës, Kolegji vëren se pretendimin lidhur me formimin e parregullt të ndërgjyqësisë, kërkuesi nuk e ka ngritur në rekursin e paraqitur në Gjykatën e Lartë.

16. Nisur nga sa më lart, Kolegji vlerëson se kërkesa nuk mund të kalojë për shqyrtim në seancë plenare.

PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31/a, shkronja “ç”, të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.

V E N D O S I:
Moskalimin e çështjes për shqyrtim në seancë plenare.

